
ЗАХИДАЛ 87

	 

	АНГЛИ ХААНАА ЦААЗАЛСАН НЬ

	 

	1932 оны наймдугаар сарын 29

	 

	Одоо бид Английн түүхийн талаар жаахан ярилцъя. Дундад эртний үед Англид онцын сонирхмоор юм гараагүй учир бид английн талаар нэг их анхаарал тавьсангүй. Франц буюу Италитай харьцуулбал англи хөгжлөөр дорой байв. Харин Оксфордын их сургууль гэгээрүүлэх төв болж байсны хувьд нэрд гараад удаж, түүнээс нэлээд хожим Кембрижийн их сургууль урагш давшин гарсан юм. Чухамхүү Оксфорд л Уиклифийг хүмүүжүүлэн гаргасан гэж би чамд бичсэн билээ.

	Английн дээхэн үеийн түүхийн чухал явдлууд парламентын хөгжилтэй холбоотой байлаа. Том тайж нар бүр эхнээсээ л хааны эрх хэмжээг хязгаарлах оролдлого хийж байжээ. 1215 онд эрх чөлөөний Их харти гарч иржээ. Түүний дараахан парламентын эхлэл тавигдсан боловч хараахан боловсорч гүйцээгүй хэлбэртэй байлаа. Язгууртан, дээд лам нар зөвлөл байгуулсан нь улмаар лордуудын танхим болжээ. Гэвч эцсийн эцэст цэргийн эрхтэн, том биш газрын өмчтөн хийгээд хотын зарим төлөөлөгчдөөс бүрдсэн сонгуулиар байгуулагдсан зөвлөл ихээхэн давамгайлах үүрэгтэй болжээ. Энэ сонгуульт зөвлөл доод танхим ажээ. Энэ хоёр зөвлөл буюу танхим газрын өмчтөн ба чинээлэг хүмүүсээс бүрдэж байжээ. Доод танхимын гишүүд хүртэл зөвхөн цөөн тооны баян газар эзэмшигчид ба худалдаачдын эрх ашгийг төлөөлөх болсон байна.

	Доод танхим өчүүхэн бага эрхтэй ажээ. Энэ танхим хаанд гомдлын өргөдөл мэдүүлэг өгдөг бас яваандаа албан татвар ногдуулах асуудалд оролцох болжээ. Танхимын зүгээс сайшаахгүй бол шинээр татвар ногдуулах буюу хураан авах ажлыг хийхэд хэцүү байсан тул хаан тийм үед танхимаар сайшаалгадаг журамтай болжээ. Мөнгөний хүүдий ямагт их эрх дархтай байсан боловч тэр үеэс эхлэн парламентын, ялангуяа доод танхимын эрх мэдэл, нэр хүнд өсөн улам хүчтэй болжээ. Хаан болон доод танхимын хооронд үе үе сөргөлдөөн гардаг байв. Тэглээ ч гэсэн парламент хараахан сул дорой байсан учир Тюдоры ямар нэгэн хэмжээгээр хэмжээгүй эрх эдлэн байлаа. Гэвч Тюдоры ухаалаг хүн байсан болохоор парламенттай зөрөлдөхгүйг хичээдэг байв.

	Англи улс Европ тивд болж байсан шашны ширүүн тэмцэлдээнээс тойрон гарчээ. Тэнд мөн л шашны олон янзын мөргөлдөөн, үймээн самуун болж, шуламс гэж үзэж олон тооны эмэгтэйчүүдийг амьдаар нь галдан шатааж байсан нь үнэн. Гэвч Европ тивд болж байсантай харьцуулбал Англид байдал арай тайван байлаа. Генрих VIII˗ийн үед англи протестант шашныг хүлээн авсан гэж үздэг. Тэгэхдээ тэнд католикууд ч олон байсан, бас үнэнхүү протестант үзэлтэн ч их байсан нь мэдээж билээ. Тэгэвч английн төрийн шинэ шашин ямар нэгэн талаар тэр хоёрын дундыг барьсан аястай, протестант хэмээн нэрлэгдэх боловч чухамдаа католик шашин, хаанаар толгойлуулсан төрийн байгууллага байв. Гэвч Ром болон папаас бүрмөсөн тасарсан ба улс орны дотор папын эсрэг үймээн үе үе гардаг байв. Хатан хаан Елизаветын (Генрих VIII˗ын охин) үед Дорно зүгт болон Америк орох тэнгисийн зам нээгдэж, олон хүн тэнгис далайгаар аялан худалдаа хийх боломжтой болжээ. Испани ба португалын далайчдын олсон амжилт Английнхны хорхойг хүргэж, улмаар олз баялагт шунан тэнгис далайгаар аялжээ. Сэр Фрэнсис Дрейк болон тэр мэтийн бусад хүмүүс эхний үед Америкаас ирж байсан испанийн хөлөг онгоцнуудыг тонон дээрэмдэж, далайн дээрэмчний маягаар ажиллаж байв. Дараа нь Дрейк дэлхий тойрсон лут их аялал хийжээ. Сэр Уолтер Рэли гэдэг хүн Атлантын далайг гатлан түүний зүүн эрэгт, одоогийн Америкийн Нэгдсэн Улс хэмээн нэрлэгдэх болсон тэр газарт суурин байгуулах санаа сэдэн байжээ. Рэли тэр газрыг онгон˗хатан хаан Елизаветад зориулан Виргини буюу онгон газар хэмээн нэрлэжээ. Тэрхүү Рэли амны тамхийг Америкаас Европт дэлгэрүүлжээ. Түүний дараа испанийн том флот ирж амжилт олоогүй явдал Англид их итгэл төрүүлжээ. Энэ бүх явдал хаан ба парламентын хоорондын тэмцэлтэй нэг их холбоогүй байсан ч гэсэн гадаад бодлогод илүү их анхаарал тавихад хүргэжээ. Тэгэхдээ Тюдорын үед ч өнгөц харахад тайван байгаа мэт боловч цаагуураа их шуурга хөдлөх цаг ойртсон байлаа.

	Елизаветын хаанчлалын үе бол Английн түүхэнд хамгийн яруу үе нь байв. Елизавета бол нэртэй их хаан бөгөөд тэр үед Англид цөөн бус нэрт хүмүүс төрөн гарчээ. Гэвч хаан хийгээд түүний адал балмад цэргийн эрхтнүүдийг бодвол тэр үеийн яруу найрагчид, жүжгийн зохиолчид илүү их хүмүүс байв. Тэдний дотроос хамгийн гайхамшигтай нь Уильям Шекспир байлаа. Хэдийгээр Шекспирийн өөрийнх нь тухай бид маш бага мэдэх боловч түүний жүжгийн зохиолуудыг өнөөдөр дэлхий дахинаар сайн мэднэ. Шекспир бол англи хэлийг бид бүхний үнэнхүү бахархал болсон олон зүйлээр баяжуулан чимсэн чимэглэх уран яруу болгосон тэр хүмүүсийн нэгэн гарамгай төлөөлөгч байлаа. Елизаветын үеийн уянгын бяцхан шүлгүүд хүртэл давтагдашгүй онцгой яруу байв. Тэр өөрийн гэсэн өвөрмөц арга барилаар амьдралын өдөр тутмын үзэгдлүүдийг энгийн ялдамхан хэмнэл, маш уран яруу хэлээр дүрслэн өгүүлнэ. Тэр үеийн байдлын тухай английн шүүмжлэгч Литтон Стрэчи бичихдээ: «Елизаветын үеийн агуу их гайхамшигт хүмүүс суут оюун билгээрээ бахдам сайхан нэгэн үеийн турш дэлхий дахинд хэзээ ч байгаагүй гялалзсан сайхан жүжгийн өвийг Англид үлдээж өгсөн юм» гэжээ.

	Энэтхэгийн агуу их Акбарын таалал төгсөхөөс яг хоёр жилийн өмнө 1603 онд бие баржээ. Түүний ойрын төрлийн хүн гэж үзэж Шотландын хаанаар Елизаветын ширээг залгамжлуулжээ. Түүнийг Яков I хэмээн нэрлэх бөгөөд Англи, Шотланд хоёрыг нэг вант улс  болгон нэгтгэжээ. Английг хүчээр нэгтгэж чадаагүй учир уг асуудлыг тайван аргаар шийджээ. Яков I бол бурхныг эрхэмлэн үздэг, харин парламентад дургүй хаан байв. Тэр Елизавета шиг ухаантай хүн байсангүй, төдхөн парламенттай зөрчилдөж эхэлжээ. Түүний хаан ширээнээ суун ахуй 1620 онд английн протестант шүтлэгтэн олон хүн Америкт очиж амьдрахаар «Мейфлауер» хэмээх хөлөг онгоцоор эх орноо орхин оджээ. Тэд Яков I˗ийн хаанчлалын хэмжээгүй эрхт ёсонд дургүйцсэнээс гадна английн төрийн шинэ сүм хийдийг протестант шашинтай нийцэхгүй гэж үзэж байв. Тийнхүү тэд гэр орон, эх нутгаа орхин Атлантын далайн тэртээ шинээр нээгдсэн зэлүүд орон руу далайгаар аялан явцгаажээ. Тэд тэндхийн умард эрэгт байдаг Нью˗Климут гэдэг газарт очиж суурьшицгаажээ. Тэдний хойноос бас бусад колоничлогчид очиж, колонийн сууринууд өссөөр зүүн эргийн дагуу арван гурван колонийн суурин бий болжээ. Тэдгээр колониуд яваандаа Америкийн Нэгдсэн Улс болон хувирсан байна. Тэгэхдээ энэ бол олон жилийн дараа болсон хэрэг.

	Яков I˗ийн хүү Карл I гэж байв. Түүнийг 1625 онд хаан болсны дараа төдхөн байдал маш эгзэгтэй болжээ. Тийм учраас 1628 онд эрхийн тухай парламентын айлтгал бичиг гэрчээ. Тэр бол английн түүхэнд алдаршсан нэгэн баримт бичиг мөн. Тэр айлтгал бичигт өгүүлснээр хаан хэмжээгүй эрх эдэлж болохгүй бөгөөд юм бүгдийг дураараа хийх эрхгүй байв. Хаан хууль бусаар албан татвар ногдуулах, хүмүүсийг шоронд хорих эрхгүй гэсэн байв. Түүнд өгүүлснээр английн хааны туслах хорьдугаар зууны үед Энэтхэгт хууль гаргаж, тэр үндсэн дээр хүмүүсийг шоронд хорьж байгаа шиг тийм зүйлийг арван долоодугаар зууны үед ч хийх эрхгүй байв.

	Юу хийж болох, юуг хийж болохгүйг түүнд заахыг оролдсон явдалд хилэгнэн дургүйцсэн Карл парламентыг хөөн тарааж, парламентгүйгээр захирах болжээ. Гэвч хэдэн жил өнгөрмөгц түүнд мөнгө хэрэгтэй болсон учир шинэ парламент байгуулжээ. Парламентгүйгээр Карлын хийж явуулсан, бүх үйл ажиллагаа хүмүүсийн асар их зэвүүцэл дургүйцлийг хүргэсэн учир шинэ парламент хаантай хүчтэй үзэлцэхээр шийджээ. Тийнхүү хоёр жилийн дараа, 1642 онд иргэний дайн эхэлжээ. Уг дайн нэг талаас олон тайж язгууртан хийгээд армийн ихэнх хэсэгт тулгуурласан хаан, нөгөө талаас баян худалдаачид, Лондон хотоор дэмжүүлсэн парламентын хооронд болжээ. Агуу их жолоодогч Оливер Кромвель гарч ирж парламентын талд орох хүртэл тэр дайн хэдэн жил үргэлжилсэн байна. Кромвель бол том зохион байгуулагч, хатуу чанга сахилгатай байхыг эрхэмлэдэг, хийж байгаа үйл хэргийнхээ үнэн зөвд итгэсэн, шашинд бүрнээ итгэсэн хүн байв. «Дайны түгшүүрт аюулын үед, тулалдааны хамгийн хүнд мөчил бусад хүн бүрмөсөн найдвар алдаад байхад түүний нүүрэнд гал цог бадран байдаг байв» гэж Карлейль түүний тухай өгүүлжээ. Кромвель шинэ арми зохион байгуулсан бөгөөд түүний цэргүүдийг «төмөр нударгатан» хэмээн нэрлэдэг байв. Тэр цэргүүдээ эрэмгий зоригтой, сахилгатай байхыг шаарддаг байлаа. Парламентын армийн «Пуританчууд» (хааны эсрэг хөдөлгөөнд оролцогчид) Карлын «морин цэргийн» эсрэг сөрөн зогсож байв. Эцсийн эцэст Кромвель ялж, хаан парламентад олзлогджээ.

	Парламентын олон гишүүн хаантай зохицохыг хүссэн боловч Кромвелийн арми тийм үг сонсохыг ч үл хүсэн, түүний армийн нэг дарга, хурандаа Прайлд гэдэг хүн парламентын байшинг шууд эзлэн авч зохицох үзэлтнийг бүгдийг хөөн гаргажээ. Тэр үйл явдлыг «Прайдын цэвэрлэгээ» хэмээн нэрлэх болжээ. Тэр бол парламентын таалалд нэг их нийцэхгүй цочмог арга хэмжээ байв. Хэрэв парламент хааны хэмжээгүй эрхт ёсыг эсэргүүцэж байсан бол тийм эрх мэдэлгүй түүний арми тэгж дураараа загнажээ. Ер нь хувьсгал тийм л байдаг ажгуу.

	«Парламентын сүүл баригчид» хэмээн нэрлэгддэг байсан доод танхимыг үлдсэн гишүүд лордуудын танхимын эсэргүүцсэнийг үл харгалзан Карлыг шүүхэд шилжүүлэхээр шийдсэн бөгөөд тэгээд түүнийг«дарангуйлагч, урвагч, алан хядагч, улс орны дайсан гэж үзэж» цаазаар авах ял ногдуулжээ. Тийнхүү английн хаан байсан бөгөөд өөрийгөө засгийн эрх барих бурхнаас заяагдсан их хувьтан гэж хэлдэг тэр хүн 1649 онд Лондоны Уайтхоллын ордонд толгойгоо авхуулсан ажээ. Бүх хүмүүсийн нэгэн адил хаан ч бас үхэх л тавилантай ажгуу. Тэгэхдээ олон олон хаад хүчинд автан эцэс болж байсныг түүх батлан харуулна. Хэмжээгүй эрхт ёс, хааны засаглал  гэдэг бол урвах, алан хядахаас өөрцгүй бөгөөд английн хаад ч урьд цагт багагүй аллага үйлдэж байсан билээ. Харин сонгуульт байгууллага зориг гарган өөрийгөө шүүх болгон зарлаж, хаанаа шүүхэд шилжүүлэн, цаазаар авах ял оноож, толгойг нь авна гэдэг бол үнэхээр байж боломгүй, цоо шинэ явдал байлаа. Ямагт консерватив үзэл баримтлан, огцом өөрчлөлт хийхийг эсэргүүцдэг байсан англичууд хаад, дарангуйлагчид, урвагчдыг яавал зохихын үлгэр жишээг тийнхүү үзүүлсэн нь сонин юм шүү. Гэвч уг ажлыг английн ард түмэн биш, харин Кромвелийн захирсан «төмөр нударгатан» үйлджээ.

	Европын бүх хаад эзэд ван гүн, жижиг захирагчид сэтгэл түгшихүйд хүрчээ. Хэрэв жирийн ард түмэн эрэлхийлэн хөдөлж Английн жишээгээр орвол тэдэнд юу тулгарах вэ? гэдэг асуулт тавигджээ. Олон хаад Англи руу довтлон очиж, түүнийг даран сөнөөхийг хүсэвч тэр үед Английн хувь заяа арчаагүй болсон хааны мэдлээс нэгэнт гарсан байлаа. Англи анх удаа бүгд найрамдах улс болж, Кромвель болон түүний арми английг хамгаалахад бэлэн байв. Кромвель хэрэг дээрээ дарангуйлагчийн үүрэг гүйцэтгэх болжээ. Түүнийг «ивээн тэтгэгч лорд» хэмээн хүндэтгэн нэрлэж байлаа. Түүний чанд хатуу шалмаг шийдмэг засаглалын үед Английн хүч чадал өсөж, флот нь Голланд, Франц, Испанийн флотуудыг байраас нь ухраахад хүргэжээ. Англи анх удаа Европт тэнгисийн толгойлох гүрэн болжээ.

	Гэвч Английн бүгд найрамдах улс удаан тогтож чадсангүй Карл I˗ийн алагдсанаас хойш дөнгөж арван нэгэн жил болжээ. Кромвель 1658 онд нас барж, түүнээс хойш хоёр жил болоод бүгд найрамдах улс нь мөхжээ. Гадаадад бүгж байсан Карл I˗ийн хүүг Англид буцаж ирэхэд нь баяр хүргэж түүнийг Карл II хаан болгожээ. Карл II бол ихээхэн сэжиг бүхий явдалтай базаахгүй бөгөөд цагийг сайхан нөхцөөх явдал хаан хүний үүрэг гэхээс цааш ойлголтгүй хүн байжээ. Гэхдээ тэр парламенттай дэндүү ширүүн харилцаж болохгүйг мэдэж байжээ. Карл II хэрэг дээрээ нууцаар францын хааны дэмжлэг авч байжээ. Түүний хаанчлалын үед Англи Кромвелийн үед байлдан олсон байр суурийг нэгэнт алдаж голландууд хүртэл Темза мөрөнд ирж английн флотыг шатааж байжээ.

	Карлыг түүний дүү Яков II залгамжилж, парламенттай харилцах харилцаа хурдан хурцаджээ. Яков католик шашныг сүслэн биширдэг хүн тул Английг дахин папын шашин захиргаанд оруулахыг хичээж байв. Гэвч англичууд шашныг юу гэж ч үздэг байлаа гэсэн (тэд тун тодорхойгүй ханддаг байв) тэдний олонх нь пап болон аливаа «папын ёсыг» эрс дайсагнан үздэг байжээ. Яков II нийтэд дэлгэрсэн тэр үзэл санааг яаж ч эс чадан гагцхүү парламентын хорсол зэвүүцлийг хүргэхээс үл хэтрэн арга буюу амь аврахын тулд Франц руу зугтан гарчээ.

	Парламент дахин хааныг ялсан, тэгэхдээ энэ удаа ямар нэг иргэний дайнгүйгээр тайван аргаар ялжээ. Англи дахин бүгд найрамдах улс болох гэж оролдсонгүй. Англичууд дээрээ лордтой бас баян тансаг хааны ордонтой байхыг бүр илүү хүсдэг гэж ярилцдаг ажээ. Тийнхүү парламент шинэ хаан хайж эхэлтэл тэр нь зуун жилийн өмнө Испанийн эсрэг Нидерландуудын их тэмцлийг толгойлж байсан Вильгельм Молчаливыг төрүүлсэн Ораныхны угсааны хүн байлаа. Тэр бол английн хааны гүнж Мариятай суусан Ораны агь өөр нэг Вильгельм юм. Вильгельм, Мария хоёр 1688 онд хоёул хаан ширээнд өргөмжлөгджээ. Тэр үеэс хойш парламент төрийн дээд эрх барих болж, тийнхүү Английн хувьсгал парламентаар төлөөлүүлэн ард түмэнд засгийн эрх мэдэл олгосноор төгсвөр болжээ. Тэр үеэс хойш английн ямар ч хаан буюу хатан хаан парламентын нэр хүндэд харшлах юм хийж чадахгүй болжээ. Гэвч парламентын эсрэг илэрхий тэмцэж, мөргөлдөөн үл гарган далдуур хутган үймүүлэх аргаар түүнд нөлөөлөх гэсэн оролдлого олонтоо өрнөж, английн олон хаад тийм оролдлого хийсэн нь мэдээж хэрэг.

	Парламент засгийн эрх мэдэл авах нь авчээ. Гэвч тэр нь ямар парламент байсан бэ? Английн ард түмнийг төлөөлсөн парламент байсан мэтээр бүү бодоорой. Парламент ард түмний нэн өчүүхэн цөөн хэсгийг төлөөлж байв. Лордуудын танхим нь лордууд буюу том газрын өмчтөн, дээд лам нарыг төлөөлсөн нь нэрээс нь ч харагдаж байгаа юм. Доод танхим нь хүртэл газар эзэмшигчид буюу эсхүл том худалдаачид зэрэг баян хүмүүсээс бүрдэж байлаа. Сонгуулийн эрхтэй хүмүүс тун цөөн байв. Зуухан жилийн өмнө Англид ганцхан хүний хяналтад байдаг сонгуулийн тойргууд буюу «халаасны суудал» гэгч захаас аван дүүрэн байв. Сонгуулийн тойрог бүхэлдээ парламентын гишүүнийг сонгох эрхтэй нэг буюу хоёрхон хүнээс ч бүрдэж байж болдог байв. 1793 онд доод танхимын гурван зуун зургаан гишүүн дангаараа зуун жаран хүнийг сонгож байжээ. Олд˗Сэйрамд байдаг зөвхөн нэг жижиг тосгон л парламентад хоёр депутат сонгож байжээ. Ингэхлээр дийлэнх олонх ард түмэн сонгох эрхгүй, парламентыг төлөөлдөггүй байсан нь илэрхий байгаа биз. Доод танхим бол ард түмнийх биш байв. Тэр танхим хотуудад өсөн өндийж байсан шинэ дунд ангийнхныг ч эс төлөөлнө. Тэр танхим зөвхөн газрын өмчтөний анги, зарим баян худалдаачдыг төлөөлж байлаа. Парламентын суудлыг худалдах худалдан авах зэргээр хахуульдах явдал өргөн дэлгэрсэн байжээ. 1832 онд буюу зуухан жилийн өмнө өргөн ухуулга хийсний дараа шинэтгэлийн тухай хууль баталж, сонгуулийн эрхтэй хүмүүсийн тоог олшруулах хүртэл байдал тийм л байсан юм.

	Тийм учраас хааныг ялсан парламентын ялалт бол цөөн тооны баячуудын л ялалт байсан юм. Английг хэрэг дээрээ зарим нэг худалдаачдын оролцоотойгоор цөөн тооны газрын өмчтөн л удирдаж байв. Хэрэг дээрээ нийт улс үндэстнийг бүрдүүлж байсан бусад бүх анги түүнд огтхон ч оролцдоггүй байлаа.

	Испанийн эсрэг их тэмцэл хийсний дараа гарч ирсэн Голландын бүгд найрамдах улс ч гэсэн бас л баячуудын бүгд найрамдах улс байсныг санагтун.

	Вильгельм, Мария хоёрын дараа Мариягийн эмэгтэй дүү Анна Английн хаан болжээ. 1714 онд түүний нас барсны дараа залгамжлагчийг сонгож олох гэж бас л их ажил болжээ. Тэгж тэгж парламент Германд хандаж хэлснээр тэр үед германы Ганноверийн ван байсан нэгэн герман хүнийг Английн хаан болгосон нь Георг I байв. Тэр бол парламентын ажил үйлсэд нэг их оролцоод байж чадах ч үгүй ухаан мулгуу, мөрөөрөө хүн байсан учир аргалахад амар гэж үзэж парламент чухамхүү түүгээр хаан болгосон нь магад. Георг I англиар ярьж чаддаггүй байв, Английн хаан англи хэл мэддэггүй байжээ! Түүний хүү Георг II ч бас англи хэлд муу байв. Тийнхүү Англид Ганноверийн ордон буюу одоо ч цэцэглэсээр байгаа Ганноверийн угсааныхан бий болжээ. Тэндхийн ажил үйлсийг парламент залж жолоодож байдаг болохоор тэднийг эрх барьж байна гэж үзэхэд бэрх юм.

	Арван зургаа ба арван долоодугаар зууны үед Ирланд ба Английн хооронд эвдрэлцэж мөргөлдөх явдал олонтоо гарч байжээ. Елизавета ба Яков I˗ийн хаанчлалын үед Ирландыг байлдан дагуулахыг олон дахин оролдож, бослого хөдөлгөөн, үй олноор алан хядах явдал их гарч байжээ. Яков умард Ирланд болон Ольстерт ихээхэн газрыг нь хураан авч тэнд Шотландын протестант шашинт колоничлогчдыг суулгаж байв. Тэр цагаас хойш протестант колоничлогчид тэндээ үлдэж Ирланд нь үндсэн нутгийн ирландууд ба шотландын колоничлогчид, католикууд ба протестантууд гэсэн хоёр хэсэгт хуваагджээ. Тэр хоёр бие биеэ үнэхээр үзэн ядах бөгөөд англичууд тэр хагарлыг нь далимдуулан ашиг хонжоо олж байдаг нь мэдээж хэрэг. Засгийн эрх баригчид бүх үеийн турш «хуваа, эзэгнэ» гэсэн бодлого явуулж иржээ. Ирландын хувьд Ольстерийн асуудал одоо хүртэл том асуудал болсон хэвээр байгаа юм.

	Англид иргэний дайн болж байх үед англичуудыг Ирландад алан хядах явдал их байжээ. Кромвель тэр өшөөгөө авч ирландуудыг харгислан хядаж байсныг Ирландынхан одоо хүртэл эмгэнэн дурсдаг юм. Тэмцэл нэг бус өрнөж зохицуулах оролдлого хийж, гэрээ байгуулдаг боловч англичууд түүнийг ямагт зөрчсөөр ирсэн ба энэ бол өнө удаан хугацаанд үргэлжилж ирсэн Ирландын шаналгаат түүх билээ.

	«Гулливерийн аялан явсан түүхийг» бичсэн Жонатан Свифт барагцаалбал тэр үед, 1667—1745 онд амьдарч байсныг чамд хэлэхэд сонин байх байх. Түүний ном хүүхдэд зориулсан сонгодог зохиолын хувьд нэрд гарсан боловч хэрэг дээрээ тэр үеийн Английг шүүмжилсэн шог зохиол байлаа. «Робинзон Крузог» бичсэн Даниель Дефо бол Свифтын үеийн хүн байлаа.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

